
✍️ಶ್ರೀವಲ್ಲಿ ರೈ ಮಾರ್ಟೆಲ್

ಒಂಜಿ ಊರುಡು ಒಂಜಿ ರಾಜೆ ಇತ್ತೆ, ರಾಜೆ ಆಯನ ಮಂತ್ರಿಡ ಪನ್‌ಪೆ
ಮಂತ್ರಿವರ್ಯರೆ ಈತ್ ಪೂರಾ ಸುಖ ಸೌಕರ್ಯ ಇತ್ತ್ಂಡಲ , ಮಹಾರಾಜೆ
ಆಯಿನ ಎಂಕ್ ನೆಮ್ಮದಿಯೇ ಇಜ್ಜತ್ತಾ , ಅಲ್ಪತೂಲ ಎನ್ನ ಸೇವಕೆ ಈತ್ ಒಂತೆ
ಪುಡಿಗಾಸ್ ಸಂಬಳದ ಕೆಲಸ ಮಲತ್ತೊಂದಿತ್ತೆಂಡೆಲಾ ಏತ್ ಖುಷಿಟ್ ಉಲ್ಲೆ.!!
ಉಂದೆಕ್ಕಾರಣ ದಾದ ?
 99 ದ ಪರೀಕ್ಷೆ ಮಲ್ತ್ಂಡ ಈರ್ನ ಪ್ರಶ್ನೆಗ್ ಉತ್ತರ ತಿಕ್ಕುಂಡು ರಾಜರೆ ಪಂದ್
ಪನ್ಪೆಗೆ ಮಂತ್ರಿ.
 99 ದ ಪರೀಕ್ಷೆ? ಅವ್ ಎಂಚಾಂದ್ ಕೇನುವೆ ರಾಜೆ .
ಮಂತ್ರಿ ಪನ್ಪೆಗೆ 99 ಬೊಳ್ಳಿದ ಪಾವೊಲಿಲೆನ್ ಒಂಜಿ ಚೀಲಡ್ ದಿಂಜಾದ್
ಬೊಕ್ಕ , ಅಯಿತ ಉಲಯಿ ಒಂಜಿಚೀಟಿಡ್ ಈ 100 ಬೊಳ್ಳಿದ ಪಾವೊಲಿಲು
ನಿಕ್ಕ್ಂದ್ ಬರೆದ್ ಆಯಾನ ಇಲ್ಲದ ಬಾಕಿಲ್ ಡ್ ದೀವೊಡು. ಅಪಗ ಖುಷಿತ
ಬಗೆಟ್ ಈರೆಗ್ ಗೊತ್ತಾಪುಂಡು. 
ರಾಜೆಮಂತ್ರಿ‌ ಪಂಡಿಲೆಕ್ಕ ಬೊಳ್ಳಿದ ಪಾವೊಲಿಲೆನ್ ದಿಂಜಾಯಿನ ಚೀಲನ್
ಸೇವಕನ ಇಲ್ಲ ಬಾಕಿಲ್‌ಡ್ ದೀಪೆ 
ರಾತ್ರಿ ಸೇವಕೆ ಇಲ್ಲದ ಪಿದಾಯಿ ಬನ್ನಗ ಆ ಚೀಲನ್ತೂಪೆ .
ರಾಜೆರ್ನ ಬಹುಮಾನಂದ್ ತೆರಿದ್ ಆಯಗ್ಖುಶಿ ಆಪುಂಡು, ಅವುಲ100
ಬೊಳ್ಳಿದ ಪಾವೊಲಿಲು ...!!!
ಆಯೆ ಬೊಳ್ಳಿದ ಪಾವೊಲಿಲೆನ್ ಲೆಕ್ಕ ಮಲ್ತ್ ತೂಪೆ ಅಯಿಟ್ 99 ಬೊಳ್ಳಿದ
ಪಾವೊಲಿಲು ಮಾತ್ರ ಉಂಡು ! ಆಯೆ ಕುಡಲ ಕುಡಲ ಲೆಕ್ಕ ಮಲ್ತೆ , ಚೀಟಿಡ್
100 ಬೊಳ್ಳಿದ ಪಾವೊಲಿಲು ಉಂಡುಂದ್ಬರೆತ್ಂಡ್ ಅತ್ತಾ ? ಆಯೆ
ಆಲೋಚನೆ ಮಲ್ತೆ, ಇಲ್ಲದ ಉಲಯಿ ಪಿದಾಯಿ ಪೂರಾ ನಾಡಿಯೆ, ಬುಡೆದಿ
ಜೋಕುಲದ ಕೇಂಡೆ. ಆ ಒಂಜಿ ಪಾವೊಲಿತಿಕ್ಕಿನೇ ಇಜ್ಜಿ.

99 ರ ಪರೀಕ್ಷೆ 



ಇಜ್ಜಂದಿನ ಆ ಒಂಜಿ ಪಾವೊಲಿನ್ ಎನ್ನ್ ಎನ್ನ್ ದ್ ಆಯಗ್ ರಾತ್ರಿಯಿಡೀ ನಿದ್ರೇನೇ ಬತ್ತಿಜಿ. ಜೀವನಡ್ ನಿದ್ರೆ
ಬರಂದಿನ ಸುರುತ ರಾತ್ರೆ .
ಮನದಾನಿಬೇಜಾರ್‌ಡ್ ಆಯೆ ರಾಜ ಬೂಡುಗ್ ಬತ್ತೆ .
ರಾಜೆ ಆಯಡ ಕೇನುವೆ ನಿಕ್ಕ್ ದಾನೆ ಆಂಡ್? ಬಾರೀ ಬೇಜಾರ್‌ಡ್ ಉಲ್ಲ ಬೊಕ್ಕ ಬಚ್ಚಿದ್ ಪೋತ ಅತ್ತ ಪಂದ್ .?
ಅಯಿಕ್ ಸೇವಕೆ ಪನ್‌ಪೆ ಈರ್  ಕೊರ್ತಿನ 100 ಪಾವೊಲಿಲೆಡ್ ಒಂಜಿ ಪಾವೊಲಿ ತೋಜೊಂದಿಜ್ಜಿ ಅಂಚ ಆಯಿನ್
ಎನ್ನ್ ಎನ್ನ್‌ದ್ ಬೇಜಾರಾನ್ಡ್ .
ಅಪಗ ರಾಜಗ್ ಸಂತೋಷದ ಗುಟ್ಟು ಅರ್ಥ ಆಂಡ್. ರಾಜೆ ಮನಸ್ಸ್‌ಡೇ ಎನ್ನೊಂಡೆ ಎನ್ನ ಅವಸ್ಥೆಲಾ ಉಂದುವೇ ..
ಇಜ್ಜಂದಿನ ಒಂಜೆನ್ ಎನ್ನ್‌ದ್ ಬೇಜಾರ್ ಮಲ್ತೊಂದುಲ್ಲೆ ಕೈಟ್ ಉಪ್ಪುನ 99 ಡ್ ಖುಷಿಟ್ ಉಪ್ಪುನ ಬುಡುದ್
ಇಜ್ಜಂದಿನೆನ್ ಎನ್ನ್‌ದ್ ಬೊಕ್ಕ ಆಯಿನ್ ಕೊರ್ನೆಕ್ ದೇವೇರ್‌ಗ್ ಸೊಲುಮೆ ಸಂದಾವುನೆನ್ ಮರಪ್ಪುವ .
ಮಸ್ತ್ ಆಸೆ ಮಲ್ತ್ ದ್ ಮಾತೆರ್ಲ ಬೇಜಾರ್‌ಡ್ ಉಪ್ಪುವೆರ್. ಬೊಕ್ಕ ಈ ಅಂಚಿ ಇಂಚಿದ ಜನ ಇಜ್ಜಂದಿನೆತ ಬಗೆಟ್
ಪಂಡುದ್ ಉಪ್ಪುನೆಟ್ಟೇ ತೃಪ್ತಿಯಾದ್ ಉಪ್ಪುನಕ್ಲೆನ್ಲ ದುಃಖಡ್ಮುರ್ಕಾವುನ ಬೊರ್ಚಂದಿನ ಪ್ರಯತ್ನ ಮಲ್ಪುವೆರ್ .


